
SIDANG JEMAAH YANG DIRAHMATI ALLAH,

Khatib ingin mengingatkan diri sendiri dan menyeru sidang jemaah sekalian untuk sama-
sama kita mengukuhkan keimanan dan meningkatkan ketakwaan dengan melaksanakan
segala perintah-Nya dan menjauhi segala larangan-Nya. Mudah-mudahan kita menjadi
insan yang berjaya dan beruntung di dunia dan di akhirat. Bagi mengenang jasa dan

pengorbanan para tentera darat, laut dan udara, dan bersempena ulang tahun ke-88

penubuhan Angkatan Tentera Malaysia (ATM), khutbah pada hari ini bertajuk:
“Kedaulatan Negara Tanggungjawab Bersama”.

Khatib juga ingin mengingatkan untuk kita terus berdisiplin mematuhi garis panduan dan
SOP pencegahan penularan wabak Covid-19. Jagalah kesihatan dan keselamatan diri
dan keluarga. Kelonggaran yang telah diberikan bukan bermaksud kita sudah bebas dari
wabak. Ingatlah bahawa kita masih lagi berjuang untuk mengeluarkan negara dari kemelut

pandemik Covid-19 dengan selamat.

SIDANG JEMAAH YANG DIRAHMATI ALLAH SEKALIAN,

Walaupun pandemik Covid-19 masih mencengkam negara, namun kita tetap perlu
bersyukur ke hadrat Allah SWT kerana tanah air yang dicintai ini masih kekal aman dan
sentosa. Kemerdekaan yang disambut pada 31 Ogos, serta keamanan yang dikecapi
pada hari ini bukanlah sesuatu yang mudah diraih, melainkan ia datang bersama darah

dan air mata serta kehilangan nyawa.

Negara dan tanah air ini merupakan harta warisan dan khazanah peninggalan nenek
moyang kita semua. la juga merupakan amanah yang dipertanggungjawabkan oleh Allah
SWT untuk dijaga dengan sebaiknya. Lipatan sejarah telah memperlihatkan kepada kita
perwira-perwira yang mempertahankan tanah air dari sebarang anasir yang ingin
menakluk dan menjajah negara ini. Bermula dengan Portugis, Belanda, British dan Jepun,
banyak nama pejuang dan pahlawan yang tercatat seperti Datuk Bahaman, Mat Kilau,
Tok Janggut, Abdul Rahman Limbong dan lain-lain lagi. Kesemua mereka telah

mempertaruhkan jiwa dan raga mereka memelihara kedaulatan negara ini dari penjajah.

SIDANG JEMAAH YANG DIRAHMATI ALLAH,

Bagi Angkatan Tentera Malaysia (ATM), pengorbanan yang telah dan sedang mereka
curahkan memang begitu hebat. Mereka mempertaruhkan nyawa demi memastikan
keamanan dan keselamatan negara terpelihara. Mereka juga memastikan bahawa
sempadan negara tidak dibolosi oleh penceroboh-penceroboh. Mereka juga
meninggalkan keluarga tersayang untuk mencurahkan bakti kepada negara. Maka,

seharusnya kita menghargai dan berterima kasih atas pengorbanan mereka yang tidak

ternilai dengan wang ringgit ini. Mereka inilah golongan yang disebutkan dalam al-Quran
bahawa darjat mereka diangkat kerana pengorbanan harta dan jiwa yang mereka

curahkan. Allah SWT berfirman dalam Surah al-Nisaa’ ayat 95:

Maksudnya: “Tidaklah sama keadaan orang-orang yang duduk (tidak turut berperang)
dari kalangan orang-orang yang beriman - selain daripada orang-orang yang ada
keuzuran - dengan orang-orang yang berjihad (berjuang) pada jalan Allah (untuk membela
Islam) dengan harta dan jiwanya. Allah melebihkan orang-orang yang berjuang dengan
harta benda dan jiwa mereka atas orang-orang yang tinggal duduk (tidak turut berperang
kerana uzur) dengan kelebihan satu darjat. Dan tiap-tiap satu (dari dua golongan itu) Allah
menjanjikan dengan balasan yang baik (Syurga), dan Allah melebihkan orang-orang yang
berjuang atas orang-orang yang tinggal duduk (tidak turut berperang dan tidak ada

sesuatu uzur) dengan pahala yang amat besar”.

Rasulullah SAW juga pernah bersabda:

Maksudnya: “Ribath (menjaga perbatasan wilayah Islam dari serangan musuh-musuh
Islam) sehari semalam lebih baik daripada puasa sunat sebulan penuh, dan jika seorang

murabith (penjaga itu) mati ketika dia melakukan ribath, maka amal perbuatannya itu akan

terus berpahala dan dia diberikan rezekinya di syurga kelak, serta tidak ditanya di dalam

kubur (oleh Malaikat Munkar dan Nakir)”. (Hadis riwayat Imam Muslim)

SIDANG JEMAAH YANG DIRAHMATI ALLAH SEKALIAN,

Al-Quran telah menjelaskan bahawa umat Islam merupakan umat yang dipilih dan
diamanahkan dengan jihad. Jihad yang dimaksudkan bukanlah jihad dengan peperangan
semata-mata. Inilah suatu persepsi dan kefahaman yang perlu diperbetulkan. Maksud
jihad yang sebenar adalah lebih luas dan bukan hanya tertumpu pada erti peperangan. la
juga merangkumi jihad dalam bidang pendidikan, ekonomi, dan lain-lain lagi.
Tanggungjawab dan kewajipan jihad yang telah diamanahkan ini kemudiannya perlu
disempurnakan dengan perancangan yang rapi dalam pelbagai perkara. Firman Allah

SWT dalam Surah al-Anfal ayat 60 yang dibacakan pada awal khutbah tadi bermaksud:

“Dan sediakanlah untuk menentang mereka (musuh yang menceroboh) segala jenis
kekuatan yang dapat kamu sediakan dan dari pasukan-pasukan berkuda yang lengkap
sedia, untuk menggerunkan dengan persediaan itu musuh Allah dan musuh kamu serta
musuh-musuh yang lain dari mereka yang kamu tidak mengetahuinya; sedang Allah
mengetahuinya. Dan apa sahaja yang kamu belanjakan pada jalan Allah akan

disempurnakan balasannya kepada kamu, dan kamu tidak akan dianiaya”.

SIDANG JEMAAH YANG DIKASIHI SEKALIAN,

Kini, dalam keadaan negara sudah merdeka, kita juga hakikatnya sedang berjuang dan
berkorban untuk negara. Setiap titik peluh kita yang berkhidmat dalam apa jua bidang juga
merupakan bentuk tanggungjawab dan sumbangan kepada kedaulatan dan
pembangunan negara. Tanggungjawab memelihara kedaulatan dan keselamatan negara
bukanlah terletak pada anggota tentera atau petugas keselamatan semata-mata. Bahkan
setiap rakyat yang tinggal dalam negara ini wajib memelihara dan mempertahankannya
dengan segala bentuk usaha dan bidang. Semua rakyat juga perlu bergandingan dalam
usaha mengekalkan keamanan, keharmonian dan kesejahteraan negara yang dimiliki
ketika ini. Kesefahaman dan kesepaduan dalam kalangan rakyat jualah yang menjadi
faktor penting kejayaan dan kesejahteraan negara dapat dicapai dan dipelihara seiring

dengan persediaan dan kemantapan Angkatan Tentera Malaysia.

Justeru, mengakhiri khutbah pada hari ini, khatib ingin menekankan beberapa pesanan,
jaitu;

Pertama: Tanah air yang aman dan sejahtera ini merupakan peninggalan nenek moyang
kita dan amanah yang dipertanggungjawabkan oleh Allah SWT untuk kita memelihara dan
mempertahankannya.

Kedua: Allah SWT meninggikan darjat bagi orang-orang yang berjuang dan berkorban
harta dan nyawa demi mempertahankan kedaulatan sesebuah negara.

Ketiga: Seluruh rakyat turut sama bertanggungjawab dan perlu bergandingan dalam

usaha mempertahankan kedaulatan negara dari dirobek oleh sebarang anasir.

Renungkanlah firman Allah SWT dalam Surah al-Taubah ayat 111:

Maksudnya: “Sesungguhnya Allah telah membeli dari orang-orang yang beriman akan
jiwa mereka dan harta benda mereka dengan (balasan) bahawa mereka akan beroleh
Syurga, (disebabkan) mereka berjuang pada jalan Allah maka (antara) mereka ada yang
membunuh dan terbunuh. (Balasan Syurga yang demikian ialah) sebagai janji yang benar
yang ditetapkan oleh Allah dalam (Kitab-kitab) Taurat dan Injil serta Al-Quran; dan
siapakah lagi yang lebih menyempurnakan janjinya daripada Allah? Oleh itu,
bergembiralah dengan jualan yang kamu jalankan jual-belinya itu, dan (ketahuilah

bahawa) jual-beli (yang seperti itu) ialah kemenangan yang besar”.

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Berkuasa atas tiap-tiap sesuatu. Kami hamba-Mu yang lemah merayu kepada-Mu agar
Engkau angkat dan hilangkan segera wabak penyakit Covid-19 yang sedang melanda
kami agar dapat kami melaksanakan syiar-Mu dengan sempurna. Hanya kepada-Mu jua
Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami mohon
diperkenan dan diterima.

